
Manu Monge- Geologoa 

Ingurua kudeatzeko sedimentuen jarraipena egitea ezinbestekoa dela dio Manu Mongek. Berea da, oraingoz, egin den bakarra.

«Sistemak berak ezarri beharko lizkieke mugak dragatzeei»

Ibai Maruri-Bilbo 

Sei urte igaro ditu Manu Monge geologoak (Bilbo, 1972) Urdaibaiko Oka ibaiaren sedimentuak eta horien eboluzioa ikertzen. Tesi lana bukatuta, azterlan horren emaitzak ezagutzera eman ditu berriki. 
Zer da sedimentuen eboluzio hori? 

Orain dela 8.500 urte itsasoaren maila gaur egungoa baino ehun bat metro beherago zegoen. Gaur egun itsasadar modura ezagutzen duguna, garai hartan ibaia zen. Itsasoak gorantz egin ahala, ibaiaren ibilgua konkistatu zuen itsasadar bihurraraziz. Korronte horrekin sedimentuak metatzen hasi ziren. Laidako hondartzaren parean, adibidez, sedimentuen 50 metroko segida dago. San Kristobalen [Busturia, Bizkaia], berriz, 16 metro baino ez ditugu aurkitu. 
Nola egin duzu azterketa? 

Hiru etapa aztertu ditut. Aurrena Holozenoa ikertu nuen; hau da, azken 8.500 urteak. Zundaketak egin nituen horretarako, makinekin. Laginak atera eta hainbat azterketa egiten zaizkie. Horiei esker jakin dezakegu urte horietan itsasadarra nola joan den sedimentuekin betetzen.
Hurrengo etaparen denbora tartea laburragoa izan da. 

Bigarrenik, azken 50 urteak aztertu ditut. Horretarako, beste teknika bat erabili dut: informazio geografikoko sistemak. Airetik hartutako argazkiak sistema horietan sartu ditut. Modu horretara egin ahal izan da habitat bakoitzaren kartografia denboran. Azken 50 urteetan zein bilakaera egon den ikusi ahal izan da. Hau da, non egon diren kanalak, non ez, zein lursail okupatu dituzten, zeintzuk ez, zein eragin izan duten dragatzeek... 
Azken azterketa nola egin duzu? 

Gaur egungo dinamika aztertu dut. Beste metodologia bat erabili da. Matrimetriak eta topografiak egin dira, hilero. Horrela ikusi ahal izan dugu morfologia nola joan den aldatzen, eragile geologikoak kontuan hartuta. Hau da, olatuak, marea korronteak eta haizea aztertu ditugu. 
Zein dira sedimentu horiek? 

Gehienbat harea da, %70; %30 oskol zatiak eta kopuru oso txikietan labarretatik higatutako materiala. Beraz, nolabait esateko, itsasadarretan sedimentu basatsu eta sedimentu hareatsuen arteko borroka gertatzen da. Sedimentu basatsuak ibaietatik datoz. Higaduraren ondorioz, itsasadarrera iristen da lokatza. Harea, berriz, itsasadarraren aurreko aldean dagoen plataformatik dator. Honako hau izan da tesiaren ondorioetariko bat: harea hori era naturalean sartzen ari da itsasadarrean. Migratze prozesuaoso geldoa da, baina ikusi dugu dragatzeek arindu egiten dutela. Baita itsasadarrari mugak jartzeak ere. 
Zelango mugak dira horiek? 

XVII. mendetik 1950. hamarkadara bitartean egin ziren. Lur horiek onak ziren lantzeko, eta dikeak eta muinak eraikitzen hasi ziren itsasadarretik babesteko. 
Zertan aldatu dute itsasadarra? 

Bertan behera utzi zirenean, batzuk apurtu egin ziren, itsasadarrak lursailak berreskuratu zituen, eta berriz ere padurak sortu dira. Beste batzuetan, berriz, mantendu egin dira. Dike horien eragina, bada, itsasadarren sekzioa estutzea da. Estutu ahala, korronteen abiadura handitzen da, baita harearen garraiorako ahalmena ere. 
Zer ondorio du sedimentu horiek barrura sartzeak? 

Itsasoak gora egitean habitat hauek kontinenterantz egiten dute. Mugarik ez balitz egongo iraun egingo lukete. Itsasoa barrurantz sartu ahala habitat hareatsua ere barrurantz joango litzateke, baita basatsua ere. Mugak daudenean hareak barrurako bidea hartzen du, baina habitat basatsuak ez. Horrek espezieen banaketan ere eragin nabarmena izango du. 
Zer dela eta gertatu da hori? 

Alde batetik, arrazoi naturala dago. Marearen igoeraren eta jaitsieraren artean denbora desoreka dago. Ondorioz, sedimentu hareatsuak itsasadarraren barruko aldean metatzen dira. Hala ere, gizakiaren ekintzek, dela itsasadarra mugatzea, direla dragatzeak, kaltea areagotu egin dute. Dragatu den aldiko harea berriz itzuli da, eta azkenekoan ikusi dugu kendu aurretik baino gehiago dagoela. 

Mundakako ezker olatua desagerrarazi zuen 2003ko dragatzeak, eta orain normaltasunera itzuli dela diote. Prozesu naturala izan da? 

Ezin da orokortu; lekuz leku aztertu behar da dragatzeen aurrean zein den sistemaren erantzuna. San Kristobaleko hondartzan, adibidez, harea isuri zen, eta hango padurak betirako kaltetu dira. 
Zein irtenbide proposatzen duzu? 

Hasteko, dragatzeek ontziolak dituen beharrizanei erantzun behar diete. Bi metro behar badira, bi metro dragatu behar dira, ez zortzi. Are gehiago, gaur egun dragatzeak ezartzen dituena ontziola bera da. Baina sistemak ezarri beharko lizkioke mugak: 'Ez, ez, hemen ezin da dragatu bi metroko sakonera baino gehiago'. Sistema ezagutu behar da, eta horren arabera planifikatu. Zentzu horretan, monitorizazioaren beharra azpimarratu behar da. Beharrezkoa da sedimentuen morfologiari jarraipena egitea, gero behar bezalako kudeaketa egin ahal izateko. 

